
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 06.05.2015.
JZU Opća bolnica „ Dr. Mustafa Beganović“
Ul. M. Ahmedbegovića 50

75320 Gračanica

PREDMET: Tonsko snimanje sjednica Upravnog odbora, mišljenje, dostavlja se

VEZA:          Vaš upit broj: 01-1551/15  od 16.02.2015.
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je Vaš akt broj i datum Veze u kome navodite da vršite tonsko snimanje sjednica Upravnog odbora. S tim u vezi tražite odgovor da li je u skladu sa zakonskim propisima dozvoljeno snimanje sjednica Upravnog odbora JZU Opća bolnica „ Dr. Mustafa Beganović“ Gračanica, kao i da li postojeće tonske zapise mogu koristiti svi članovi upravnog odbora.
U vezi sa Vašim upitom  dajemo sljedeće:

M I Š LJ E NJ E
U skladu sa članom 3. alineja 1. Zakona o zaštiti ličnih podataka u Bosni i Hercegovini („Sl. glasnik BiH broj: 49/06, 76/11 i 89/11) (u daljem tekstu: Zakon), „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“ prema alineji 7. propisano je da je „kontrolor svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka na osnovu zakona ili propisa, dok prema alineji 3. tačka c) u posebne kategorije podataka spadaju svi lični podaci koji otkrivaju biometrijske podatke. 

Glas je biometrijski podatak, a Javna zdravstvena ustanova Opća bolnica „Dr. Mustafa Beganović“ Gračanica (u daljem tekstu: JZU Opća bolnica „Dr. Mustafa Beganović“) je kontrolor koji vrši tonsko, odnosno audio snimanje glasa prisutnih na sjednicama Upravnog odbora, što predstavlja obradu posebne kategorije ličnih podataka.

Shodno principima obrade lični podaci se mogu obrađivati samo u skladu sa zakonom, za tačno određenu svrhu i u mjeri i obimu koji je neophodan za ispunjenje svrhe (član 4. Zakona).

Zakon u članu 9. stav (1) zabranjuje obradu posebnih kategorija ličnih podataka.

Međutim, stavom (2) istog člana Zakona propisani su izuzeci od navedene zabrane, te je, između ostalog, prema tački g), obrada dozvoljena ako je to od posebnog javnog interesa ili u drugim slučajevima propisanim zakonom. U ovim slučajevima zakon mora sadržavati konkretne odredbe o adekvatnim mehanizmima zaštite.
Iz svega naprijed navedenog, da bi JZU Opća bolnica „Dr. Mustafa Beganović“ mogla vršiti tonsko snimanje sjednica Upravnog odbora, neophodno je da ovo pravo i obaveza budu propisani zakonom.

Imajući u vidu vaš status javne zdravstvene ustanove, prije svega je relevantan Zakon o ustanovama i Zakon o zdravstvenoj zaštiti, koji sadrže odredbe koje se odnose na upravne odbore ustanova. Međutim, analizom ovih zakona utvrđeno je da isti ne propisuju pravo ili obavezu tonskog snimanja sjednica upravnog odbora. 
I pored svega što smo naprijed naveli, vezano za obavezu postojanja zakonskog osnova, naglašavamo da ovakva obrada posebne kategorije ličnih podataka nije ni neophodna, jer se u toku sjednice vodi zapisnik, što znači da se ista svrha može postići i drugim sredstvima, bez neopravdanog povećanja rizika za povredu prava na privatnost.  
S poštovanjem,

